
2 TIMÓTEO 1:1 i 2 TIMÓTEO 1:1

2 TIMÓTEO
Paulo Kata Azagâ Ieto Inweniby

Timóteoram
Xirâ kata wâgâ inwenily Paulo nhangahu odaji

iemâmy Deus. Awylygue Deus itaumbyrylâ
xirâ Paulo inweniby. Kata azagâ ieto Paulo
Timóteoram inweniby. Xirâ kata agueho
Timóteo Jesus einwânni modo iwymâryem awyly
ume ewanopyry wâgâ. Azagâ tokalâ warâ
myakâwândy Paulo âwanu agueho, Timóteo
tienomedâdoem. Sodadu tysejiguy âxiâymby
modo wâgâ nâtynanâdaymba sodaduem tâitoem,
arâ lâpylâ Timóteo nâseguâdâbyra nidâ âxiâymby
modo wâgâ Jesus tienmawyadâdoem. Tâgaseim
tâgatudoem agueho tâinwânse, tâgatudyly xypyryam
kehoem, arâ lâpylâ Timóteo Deus aguehobyry
aniendâ, xypyryam kehoem. Tyzegueim, typi
ezay tientâdybylâ nheinly, arâ lâpylâ Deus
itaumbyry egatuim ize ato âduduoly aguely
idataynrim modoranlâ. Xypyry etay aitaynrim
modo wâgâ tytainze kurâ xirâ kata wâgâ.
Toenzepa ise tâmagaduneim modo, konokuni
modo, kyârim modo, Deus itaumbyry izepaom
modowarâ, kely.

Aguely adaguho
1 Urâ Paulo tywâgâ aguenriem Cristo Jesus

ingonotyby xirâ kata iweninri. Deus adâkeze:
“Cristo Jesus einwânni modo emakeze urâ;
aunloenlâ ise yagâ awylymo warâ” tâkeze.

Xirâ mawânrâ Deus kâengatudyze ato. Deuslâ
xirâ kâengatuhoem yam agueim. 2 Xirâ âyam
kâinwenily, Timóteo, Jesus mâinwântobyry wâgâ
ymery kâinwyneguyly ara kâenkylymawylygue.
Âynynâ Kunwym Deusram, Kywymâry Cristo

Jesusram warâ kâenkadyly, koendâ mâzehohoem,
âtyendâlâ itoem, akaladâni peba itoemwarâ.

Tâdâturudo
3 Agânhekyly modo Deus xurâem lelâ, ydamudo

aitobyry ara. Deus xurâem iewanu ume âdalâ
kulâ awipyra watobyry wâgâ koendâ lelâ
yangahu oday. Peto oday, kopae warâ Deus agâ
augueday, tuomare lelâ urâ, âmâem anhetaymby
modo kâenanâgueduo. 4 Toenzepa nhetondyze
wawyly. Toenzepa ywyneni mawyly tutuze
urâ; kydâsedaenguday ogunropyry, tânanâgueze
winase. Kydâzetondyly-ro watay, toenzepa lelâlâ
ise womaru. 5 “Jesus tâinwânse urâ” myguely;
âkealâ amyguely. Tâinwânse lelâlâ âmâ, awârâ
tutuze urâ. Jesus mâinwândyly iraynâlâ, âundu
Lóide, âze Eunice warâlâ akâwâm Jesus einwânni.
Awylyguelâ akaemo ara lâpylâ mâinwândyly.
6 Awylygue lâpylâ angahu onwa iemary MÂʼ
kânhetobyry mâenanâguedyze wawyly, Deus
induakeybyem mawyly xutuhoem, on-honru
xuduimpyry xurâem amitoem. Awylygue
Deus amânhedyse ato aiedyly kâjimo, peto
tyatygue lelâ itoem tyatyguyze wâne kurâ, myara
lâpylâ xurâem aisezegâ. 7 Deus Tyispiritury
ingonotybylâ mawânkâ tyanepa kyenehorim.
Jesus einwândyly kinmopa kitoem, kon-hondâdâ
mâkâ, idânârâ kienmaen-hoem. Kagonro

agâ kydâpynedoem adyenehonze. Koendâ
kydâpaunzedo tyenehonze mâkâ, Deus ize ato
lelâ aguientoem, kydâjimanâdoemwarâ.

8 Tywypazeba, tyanepa warâ Kywymâry Jesus
wâgâ unâ egatugâ. Tarâ kadeia oday wawylygue,
tâpybazezeba ikâ yataen-hoem mawylygue.
Iwâgâ auguehobyry wâgâlâ tarâ wawyly. Xara
lâpylâ xurâ keba modoram âzenagazeoze keanze
âmâ. Mâzenagazeoduo olâ emaengâ lelâ; mâkâ
xurâenlâma adâjidyly mâinmopalâ mawyly; Deus
mawânkâ ohondâze inagazedo modo mâenmaen-
hoem.

9 Deus kâmakewâm, kygâsemâ warâ xurâem
kitoem. Aguientaymby modo wâgâ inkâba
kygâsedyly. Kygâsedyly, kâmakedyze tawylyguelâ,
kagâ koendâ tâidyse tawylyguelâ warâ. Adaguly
iraynâlâ myakâwândy kâmakely wâgâ aguely:
“Koendâ ise urâ kâingâsedaymby modo agâ” kely.
10 Iwerâolâ kâmakerimCristo Jesus xirâ onroanaxi
âetobyry wâgâ Deus koendonro awyly kiendyly.
Jesus wâgâ unâ koendonro kieinwândylygue,
tutuze kurâ, tâjiguely eon-honru sainrimpyryem
mâkâ awyly; tyanepa kine igueze. Kyigueduo,
idâzema kurâ Deusram aunloenlâ eagâ kitoem;
âdaunloenlâ eagâpa kipyra kitoem.

11 Deus induakeybylâ urâ, Jesus wâgâ unâ
koendonro kâengatuhoem. Iwâgâ kieinwânkyly
wâgâ kâenomedâdoem, auguehoem warâ. 12 Xirâ
âwanu agânhedylygue mawânrâ kâzenagazeoly
xurâ keba modoram. Arâlâ olâ, ytywambyra
wawyly, koendâ tutuzema urâ mâkâ kâinwânkyly.
Tâinwânse lelâlâ urâ, Deus ton-honreim lelâlâ
awyly. Tytaumbyry ioze lelâ egatuhoem

aienehonze mâkâ, xypyry etaji kehoem, xirâ
unâ mawânkâ kâengatuhoem aguehobyry.
13 Jesus wâgâ unâ iozeno auguely tydaselâ
âmâ. Auguely mâindatybylâ mâenomedâdoem
aguezesegâ. Mâenomedâdyly kâjimo. Jesus
mâinwândyly imâem iesezegâ lakuru, Cristo
eynynâ âpemugudo iwynegâ warâ. Mâkâ
kieinwândylygue, kydâpynedylyguewarâmawânrâ,
Cristo Jesus agâlâ kydawyly, kagâlâ mâkâ
awyly warâ kienehonly. 14 Kywymâry Deus
Ispiritury eon-honwanâdybyem, xirâ unâ ioze
lelâ egatuzezegâ; iozepa kulâ unâ egatuwâni
modo xurukâmo lâpylâ warâ. Ioze lelâ unâ
mâengatuhoem Deus aguehobyry âmâ âdylâ
tâwâenseimmâenkanâdoem nhânly-rowaunlo ara.

15 Ásia eynynâ Jesus einwânni modo ynynâ
adâkedyzebamo, iemakedyzebamo warâ keankâ
tyanumogue, até Fígelo, Hermógenes warâ, tu-
tuzelâ âmâ. 16 Onesíforolâ olâ toenzepa wom-
azeâni, won-hondâni warâ. Awylygue Kywymâry
Jesusram: “Koendâ Onesíforo ety odano modo
egâ” uguely. Etadâdybyemwawyly ume, ywypaze-
daymba keankâmâkâ uguondo, 17Xarâ Romaram
taintuo, ui mâkâ, woenke lelâlâ warâ. 18 Tutuzelâ
âmâ, koendâ kehoem idânârâ mâkâ urâem an-
hetyby Efesodâ wawyly ume. Kywymâry Jesus
mâkâ koendâ nhedyly ise ize wato xypyry etay
enadoram kydâepanâgueday.

2
Ton-honre lelâ unâ iozeno Jesus wâgâ kyze-

gatunre

1 Timóteo, ymery ara kâenkyly âmâ. Koendonro
mawânkâ Cristo Jesus kagâ, inomery nhuduly
ani, xurâem amitoem. Awylygue âzeon-hondâgâ
awârâ on-honru nhuduypygue. 2 Tâzenanaym
inomedâdobyrygue eagonro modo enomedâgâ,
xirâ ioze lelâ agueim modo. Akaemo ise
eagonro kurâdoram egatuin-ro warâ. Amyguely
tindatybygue ise akaemo eagonro modo
nhenomedâdylymo lâpylâ-rowarâ.

3 Sodadu koendonro tâsenagazedyly tâmaenze,
nâwiempyralâ, arâ lâpylâ Cristo Jesus
eynynonroem mawylygue mâzenagazeoly watay
mâsenagazedyly emaengâ; xurâem amidyly kâjimo.
4 Sodadu exército duano tywymâry ize ato ara lelâ
adâidyse awyly. Awylygue tywymâry keba kulâ
aguely niwantaguebyra awyly. Sodaduem tâitoem
tysejiguy âxiâymby modo wâgâ nâtynanâdaymba.
Arâ lâpylâ aikâ, Kywymâry Jesus ize ato ara lelâ
amitoem, xurâemmitoemmânhâympymodowâgâ
tâtynanâzeba ikâ. 5Tâgaseim tâgatudoem turutobyry
nhakadyly-ro watay, tâmakezeim nemakewâbyra.
Awylygue âmâ lâpylâ, koendâ turâem aini
modoram Deus nhuduly mâenmakehoem, koendâ
lelâ aguehobyry aiekâ. 6 Tâwaneim ton-honre
kehoem âpa ezay âsewaniby mawânkâ ewily
ekaunâday, waunroem kuru emakerim. Arâ
lâpylâ ton-honre âsewanigâ, Deus itaumbyry
mâengatuhoem, âyam nhuduly mâenmakehoem.
7 Kâinweniby wâgâ tunâgue ikâ angahu oday;
Kywymâry Jesus mawânkâ idânârâ xirâ âyam
xutuen-honze.

8 Jesus Cristo Davi ipemugüem awyly
wâgâ, ânguy awyly wâgâ warâ âpaunzegâ.

Iguewâm lelâlâ, kurâem itonmâ olâ. Igueypyem
inkâba mâkâ iwerâ. Mâkâ wâgâlâ unâ
koendonro kâengatuly. 9 Kâengatuhobyry wâgâlâ
kâsenagazedyly; kyâimpyry ara korentygue
ekâjibyem wawyly. Arâlâ olâ, Deus itaumbyry
âzegatuozezedyly; korentygue ekâjibyemba
mawânrâ. 10Awylygue kâsenagazedyly kâenmaenly,
Deus induakewâdyby modo Cristo Jesus
nheinwândylygue âsemaguehomoem, tynrense
kehoem mâkâ agâ aunloenlâ itomoem, Jesus
agâlâ âdyren-hon-homoemwarâ.
11 Cristo agâ kyiguely watay, eagâlâ ise tâlâ ky-

dawyly.
12 Cristo xurâ keba modo kânagazenehon-ho kien-

maenzezedyly lelâ watay,
eagâlâ ise pymâem kydawyly.

“Cristo xurâmâkeba urâ” kykely-ro watay,
xypyry etay, “Urâ xurâ mâkeba âmaemo”
keze lâpylâmâkâ kyam.

13 “Cristo xurâem aiese urâ” kykehobyry
aguiempyra kurâ-rowatay,
Cristo olâ “Aiese urâ” tâkehobyry aunlolâ
adyese lelâ.

Adâkehobyry aniempyra itoem nuduwâpyra.
Âkeá lelâlâ ise xirâ; idânârâ kyzeinwâne.
Cristo xurâem kâwano

14Timóteo, Jesus einwânnimodomâenomedâday,
ton-honre aguekâ: “Warâ âurudylymo. Tyewiâseba,
tâjihoguzeba warâ itaungâ, Deus itaumbyry
egatuwâni modo aguely wâgâ kulâ. Koendâ
inkâba mâjihogulymo; Jesus wâgâ unâ idani modo
mankaladâdylymo kulâ. Deus ydatâ âyanmo

auguely” kekâ eyanmo. 15 Tâpyneânze âdalâ Deus
xurâem iwano aiekâ, iwanopyrywâgâ koendâ lelâ
agâ itoem. Ioze lelâ unâ Jesus wâgâ enomedâgâ.
Arâ ise koendâ tâwaneim tywymâry adientyby
nhenuagaenday tywypazebaom ara mawyly.
“Koendonro awârâ urâem amânhekyly” keze
Deus âyam. 16 Âdy wâgâpa kulâ, Deus izepa ato
wâgâ kulâ warâ âjihogulymo-ro watay, eagâmo
tâjihoguzeba ikâ. Awârâ alâ kulâ aguewâdyly
modo kadawâdâ; iwâkuru mâkeba awârâ. Deusdâ
kurâdo iwague nhenehonly kulâ awârâ. 17 Pinuri
inakai wâne MON tâise, kunru odakâ kain-
hoem myara awârâ iozepa enomedâdo toenzepa
kurâdoram âzeinwân-honly, Jesus einwândyly
nhainly. Himeneu, Fileto warâ iozepa kulâ unâ
egatuwânimodo ewy akaemo.

18 Jesus wâgâ unâ iozeno agueim einwândyly
imoimbyryem akaemo. Ânwa iozeno imyimbyry
idu oday xuzatybyem adakobâni aramo. Warâ
nhenomedâdylymo: “Xypyry etay, kâguepybyry
kurâem nitondaymba ise, kâgadopyry lelâ ise. Ba-
tiza kituolâ mawânrâ ani kurâem kitondyly” ke-
lymo. Kewâdylymo kulâ olâ. Iozeno kieinwânkyly
imoen-honze kulâ arâ aguelymo.

19Kurâ Jesus einwânnimodo kuru olâ kinmopa;
unâ iozeno Deus kyam nhutuen-hoymby
tâinwânsema kurâ. Âtâ tâhugane kehoem itâdyby
wâne nihugueba, myara lâpylâ unâ iozeno Jesus
wâgâ kieinwândyly watay, Jesus einwândyly
kinmopa kydawyly. Âtâ iwyantary wâgâ ânguy
âtâ sodo awyly xutuhoem ezedy tâjiwenioze,
arâ lâpylâ tâzedygue kâzetânibyryem Deus awyly,

kurâ Jesus einwânni modo. Saguhoenlâ Deus
itaumbyry wâgâ iwenibyem: “Kywymâry Deus
idânârâ turâ xurâ modo tutuze” kely. Iwenibyem
lâpylâ: “Idânârâ Deus xurâ modo, Deus izepa ato
aiedyly nimo” kely. 20 Egâ wâne âdypeom modo
ety oday tâlâ isejiguy ourugueto, pratagueto
warâ; sodo toenzepa ize awyly mârâ; aunlolâ
nhondyly, tynzekyly awylygue. Tâlâ lâpylâ
isejiguy segueto, onrogueto warâ. Nhyzekyly
kebamârâ; nhewanily nhamely waunlo, 21myara
kurâ Jesus einwânnimodo Jesus wâgâ iozepa kulâ
unâ egatuwâni modo einwândyly kyjimonre. Arâ
ise tywykeba kydawyly, Kywymâry Jesus xurâem.
Ize tato anheto ise kurâ. On-hondybyem lelâ ise
kurâ, koendonro ize ato aguientoem.

22 Timóteo, salokuzenomo modo Deus izepa
ato anhekyly amânhedyse tâiseba ikâ. Ton-
honre ikâ, Deus ize ato ara lelâ amitoem,
Jesus mâinwânsezedoem lakuru, Cristo eynynâ
âpemugudo mâinwynedoem, eagâmo mâtuebabyra
mitoem warâ. Âkealâ kuru Kywymâry Jesus
einwânni modo arâ lâpylâ anidâmo. 23 Deus
itaumbyry koendâ xutudânrymodo âjihogulymo-ro
watay, eagâmo tâjihoguzeba ikâ. Tâdâjihoguduo
mawânrâ tâdâtuebadyly. Koendonro mâkeba
awârâ anhekylymo. Aunlolâ mawânkâ
iewiâpadylymo, âtuebadylymo warâ. 24 Âmâ
Kywymâry Jesus emary, ânguy agâ tâtuebazeba
ikâ. Koendâ ikâ idânârâ agâ. Enomedâdylymo
xutugâ, mâenomedâguyly agâ tyewiâpazeba ikâ.
25 Kywymâry Jesus wâgâ xutudânry watay,
koendâ enomedâgâ. Mâenomedâdo arapa kulâ



2 TIMÓTEO 2:26 ix 2 TIMÓTEO 3:4

aini watay, koendâ lelâ xurukâ, sagâikegâmo
warâ. Unâ Iozepaom kulâ nheinwândyly imoen-
honze kewânkâ Deus, iozeno lelâ nhutuhomoem.
26 Iozeno lelâ tyeinwântoem, iozepaomeinwândyly
inmolymo watay, âsemaguezemo Diabu emaymba.
Iweâpa mawânkâ Diaburam âdutuozeze awylymo,
ize ato anhetomoem. Ânguydo inra odaxi
ihugueyby ara akaemo Diabu emaym awyly.

3
Xypyry etay aini modo

1Xirâ enanâguegâ. Xypyry etay, Jesus odopâdyly
iray, toenzepa ise inakanhe tadawyly. 2 Toenzepa
ise ize tatolâ aieni modo; dinheru, âdydo imeom
kulâ izetonro modo; kaloenrim modo warâ.
Toenzepa ise tagonro takaze tynrendysedonro
modo; kywykewâni modo; tâmawyadânibyry
modoram “Alâ ise” kedânry modo; tunwym, tyze
warâ aguely einwântânry modo; Deus âwankuem
ieni modo, isejiguy âwankuem ieni modo warâ;
3 tagonro iwynedânry modo; tunâguedobyry
tânagazedobyry warâ enanânehondânry modo;
tâwanugoengueim, tunâgoengueim warâ xunâgueni
modo; âjimanâdânry modo; âdadiseba aini
modo, ânguydo kulâ idu odano emyenro modo;
koendonro izepanro modo; 4 tataen-holâ
egamenri modo; ize tatobe tâitoem, ize tato
adientoem warâ koendâ âpaunzedânry modo;
idânârâ kehoem tutuze âdutuwâni modo; Deus
takaze kehoem tâlâ tato kulâ nhomaenguyly
waunlomodowarâ.

5 Jesus einwânniem tawyly adâkezemo wâne,
kewâdylymo kulâ olâ. Anhekylymo wâgâlâ
Jesus einwânni keba awylymo âzeholy. Tataen-
hoemba ikâ awâkâ aunlogue. 6 Âtâam, âtâam
warâ adakobâdylymo, unâ iozepaom enomedâze
kulâ. Toenzepa tâdâsenogudyly kelymo;
pekodo unâ âdaunlo kulâ einwânni mawânkâ
nhenokuguylymo kuru. Inakai modo kulâ
adienkyly amaymba tâsemaguedyze tawylygue
pylâ pekodo aguehomo nheinwândyly lelâ-ro
warâ. 7 Aunlolâ unâ iwelo tiuntuzezedyly wâne
ize atomo, unâ iozeno kuru Jesus wâgâ agueim
nutubamo olâ. 8 Saguhoem Janes, Jambres
warâ*, Moisés iduerymoem myakâwândy, arâ
lâpylâ asaemo iozepa kulâ unâ egatuwâni modo
Jesus wâgâ unâ iozeno idueryem awylymo.
Âpaunzedomo inakanhe ietybyen-ro waunlo
ara. Jesus einwânniem tawyly adâkezemo lelâlâ
wâne, Jesus neinwâmpyramo olâ. 9 Alâ aisezedyly
nitaymba ise akaemo. Iweâpa nitaymba ise âdy
utuim keba awylymo âdutuoly, Janes, Jambres
warâ âdutuohobyry ara.

Paulo Timóteo nhurutobyry
10Âmâ olâ, Timóteo, koendâ tutuzelâ âmâ Jesus

wâgâ kâenomedâdyby; mâkâ aguehobyry ara
lelâ awitobyry; unâ tâdâsemagueho kâengatudyze
watobyry; Jesus kâinwântobyry; uduery modo
* 3:8 Janes, Jambreswarâmyakâwândy adyesenrymodo kehoem
Diabu eon-honrugue aieni, Moisés, Egito iwymâry Faraó warâ
enado. Êxodo 7dâ, 8dâ warâ aguely. Testamento Saguhobyry wâgâ
ezedymo nâepanâgueba, idânârâ judeu domodo olâ akaemo wâgâ
adâkeze xunârymoemwarâ.

ienagazedyly ume; yewiâpabyra, watobyry
tuomareba wipyra watobyry; Cristo eynynâ
ypemugudo kâinwynedobyry; koendonro,
koendâpaom alelâ yagâ aidyly umelâ kâenmaen-
hombyry; 11 Jesus eynynâbaom modo toenzepa
ienagazedobyry warâ. Idânârâ xirâ awitobyry
modo tutuze âmâ. Tutuzelâ âmâ âdy yagâ
aityby modo xidadâ Antioquiadâ, Iconiodâ,
Listradâ warâ. Toenzepa ienagazedâmo lelâlâ
uduery modo! Yâen-homba olâ keankâ Kywymâry
Jesus; iemake idânârâ kâsenagazedo modo
amaym. 12 Idânârâ Deus ize ato ara aini modo
âzenagazeoze eynynâbaom modoram, Cristo Jesus
nheinwândylymogue. 13 Inakai aieni modo,
konokuni modowarâ Deus izepa ato aiesezemolâ
ise. Konokuzemo, âzenokuozemo lâpylâ warâ.

14 Âmâ olâ, Timóteo, Jesus wâgâ unâ iozeno
inomedâdobyry einwândyly kâjimo; oday ton-
honre kehoemmâinwânkylylâ einwânkâ. Tutuzelâ
âmâ, ânguy, ânguy warâ Cristo einwândyly wâgâ
inomedânibyry awyly; tâwâlâ einwânkâ âyam
aguehomobyry. 15 Iamudoenlâ unâ Deus
wâgâ iweniby mâuntuly, Deus Itaumbyry wâgâ.
Mârâ wâgâ mawânrâ âdara tâdâsemaguely awyly
mâuntuly, Cristo Jesus kieinwândylygue lelâ
tâdâsemaguely warâ. 16 Deuslâ myakâwândy
tytaumbyry iweninri modo nhangahu odaji
inwenilymo ieni. Idânârâ Deus Itaumbyry awo
wogonro Deus Ispiriturylâ iweniehorim. Mârâ
mawânrâ Deus wâgâ kydâsenomedâdo; Deus
wâgâ iozepa kulâ kieinwântuo, kuruni; Deus
izepa ato aguientuo kydadagâikeho; Deus ize

ato ara lelâ kitoem konomedâni warâ. 17 Deus
itaumbyry koendâ kiuntuduo, ohondybyem lelâ
kurâ, idânârâ koendonro mâkâ aguiendyse ato
aguientoem.

4
1 Timóteo, Kunwym Deus, Cristo Jesus

warâ tutuzemo arâ âyam auguely. Idânârâ
iwymâryem odopâdonze Jesus. Idânârâ âdy
iguewâtyby modoem, iguedânry modoem warâ
aini wâgâ agueze mâkâ. Tâinwânni modoem
koendonro ise anhenehonly, tâinwântânry
modo enagazenehonze warâ. Awylygue
âyam aguehobyry aiekâ, uguely. 2 Jesus wâgâ
unâ egatuzezegâ, amyguedyse mawyly ume,
amyguedyseba mawyly ume, tindadyse awyly
ume, tindadyseba awyly ume alelâ. Koendâ
Deus itaumbyry xutudânry modo enomedâgâ,
koendâ nhutuhomoem. Deus aguehobyry sakani
modoram tâwâlâ ton-honre aguekâ. Einwânni
modo xurukâ, toenzepa nheinwânsezedomoem
lakuru. Deus itaumbyrygue koendâ enomedâgâ;
mâenomedâdaymo, tyewiâseba ikâ.

3 Iweâpa nipyralâ ise unâ iozeno tindadyse-
baom modope idyly. Iwelo tâsenomedâdo
ise tiuntudyze atomo kuru. Awylygue ise
iozepa kulâ unâ egatuwâni modo ingâsedylymo,
tonomedâdoem, akaemo agueho ise tindadyse
kehoem atomo. 4 Aituo ise Jesus Cristo wâgâ
unâ iozeno nidapyra idylymo. Agaityom modo
xunârybyry egatuyby kulâ ise indakylymo,
nheinwânkylymo warâ. 5 Âmâ olâ, Timóteo,
koendâ âpaunzegâ, âjimanâgâ warâ amânhekyly

wâgâ. Jesus einwânni mawylygue mâzenagazeoly
watay, mâsenagazedyly emaenzezegâ. Jesus wâgâ
unâ koendonro egatuly kâjimo, eynynâbaom
modo, âdara tâsemaguely awyly nhutuhomoem.
Deus xurâem âsewanirim âmâ, emary mawylygue
idânârâ Deus amânhedyse ato aiekâ.

6 Odokehomo sainsezedyly awârâ. Inepa ise
yâlymo. Deusram egameyby iaduânto ara, on-
hondybyem wawyly Deusram kâtuhoem, Deus
ewanuem yiguehoem warâ. 7 Tâgaseim tâgatuday
tozohoinze, xypyry etaji kehoem tâgatudoem
myara lâpylâ kozohoinly xypyryam kehoem
agânhetoem aguehobyry aienibyryem wawyly.
Cristo Jesus einwândyly kâinmowâbyra urâ, unâ
aguehobyry auguehoem egatuly kâinmowâbyra
urâ warâ. 8 Awylygue koendonro urâem târâ
eydâ tatodâ Deus nhekanâdyby kâenmakely
kâenuendyly, tâgaseim waunroem saintyby
tâpywado nhemakeho ara. Deus turâ xurâ
modoem nhekanâdyby ise Kywymâry Jesus, juiz
koendonro, iebyry nhuduly. Urâem lelâ inkâba ise
awârâ ebyry âduduoly. Idânârâ mâkâ odopâdyly
tuomare kehoem enuenni modoem izetonro
modoemwarâ ise âduduoly.

Tataen-homodowâgâ Paulo aguehobyry
9 Iweâpa tâiseba ikâ, xarâ yam mâetoem.

10 Demas wodoke. Xidadâ Tessalonicaram
nâtâ, Deus ize ato agâ âseinwândânry modolâ
mawânkâ keankâ ize ato kuru. Galácia yan-yam
Crescente nâtâ. Tito, Dalmácia yan-yam nâtâ
warâ. 11Lucas lelâ taunlo yagonro. Marcos xuigâ.
Mâetuo, agâ enekâ, Kywymâry ewanu aiedylyem

imawyadâdoem. 12 Efesoram Tíquico xigonodâ.
13 Mâetuo, igâwynu kâyntado iety nhangatay
kânhekyly kânhâympy enekâ Troadedâ Carpo ety
oday. Pape iweniby modo enekâ lâpylâ, awârâ
tâjitubywâgâ iweniby enekâ kuru.

14 Alexandre, âdydo imeom metalgue
xygahudâni, toenzepa inakanhe yenehom.
Kywymâry Jesus olâ enagazenehonze yagâ
anhetaymby modo wâgâ. 15 Deus eynynonro
modo izetonro mâkeba mâkâ uguondo. Cristo
Jesus wâgâ unâ iozeno kiengatuly-ro watay,
inepa mâkâ toenzepa iewiâpadyly. Awylygue
eagâmoxiodyly-ro watay, tâmaynelâ ikâ, uguely.

16 Waunroem kuru, pymâ domodo enado
kâsemaguehoem augueday, ynynâ aguenriem
ânguy nâxiânwâbyra keankâ yagâ; idânârâ yataen-
ho modo wodokewâdaundâmo. Awârâ wâgâ
Deusram kâenkadyly, nâzenagazeoba itomoem.
17 Kywymâry Cristo Jesus olâ keankâ yagâlâ,
judeu keba modoram koendâ kehoem iwâgâ unâ
kâenomedâdoem won-hondâdâ. Uguondo modo
ton-honreim emaymba yedâ mâkâ, udodo ara
kehoem tyewiâtuneimmodo emaymba. 18 Idânârâ
inakai modo amaym iemakeze Kywymâry Jesus;
iemakeimbyryem yase myarâ kayam, pymâ ton-
honreinhe tatoram. Awylygue, “Ton-honreim,
tywâkureim warâ âmâ” kykely kinmopa kine
Kywymâry Cristo Jesusram. Arâlâ nidâ.

Aguely âdypygueândo
19 Priscila, isolâ Áquila warâ ywynu nawâdâmo,

Onesíforo ety odano modo lâpylâ warâ. 20 Xidadâ
Corintodâlâ Erasto nâxiâm; Miletodâlâ Trófimo

xiâmwarâ, tâwânemawânkâ keankâ. 21 Tahuleba
tâiseba ikâ, igâwyno sainto iraynâlâ inepa âekâ.
Tarâ Romadâ Jesus einwânnimodo, idaenkulymo
lâpylâ, Êubulo, Prudente, Lino, Cláudiawarâ.

22Kywymâry Jesus agâ auguely: “Timóteo agâlâ
ikâ, eon-hondâzelâ” uguely.

Deus nhesemo
Xirâ kata wâgâ kâinweniby itainrimmodo, idani

modo warâ Deusram koendâ mâzehohomoem
kâenkadyly.
Paulo

